
Vátryggingafélagið X vegna frjálsrar ábyrgðartryggingar vinnuveitanda (H)

Vinnuslys á verkstæði þann 11. febrúar 2003.

Gögn.
1. Málskot móttekið 28. apríl 2005 ásamt fylgigögnum þar upp töldum.
2. Bréf vátryggingafélagsins, dags. 3. maí 2005.
3. Niðurstaða tjónanefndar vátryggingarfélaganna í máli nr. 1005/2004.

Málsatvik.
Málshefjandi var við vinnu sína á verkstæði H. Hann var að vinna við bremsukerfi í vagni og
var upp á vinnulyftu. Hann þurfti að sækja ryðolíu í nærliggjandi hillurekka u.þ.b. 4 m fyrir
framan vagninn. Undir þessum hillurekka var vinnuborð þar sem að lagt hafði verið
framhjólastelli af strætisvagni, u.þ.b. 40–50 kg að þyngd. Stellið var geymt þar vegna skorts
á varahlutum. Málshefjandi þurfti að teygja sig yfir vinnuborðið og hjólastellið til að ná í
ryðolíubrúsann. Hann tók brúsann og sneri sér við til að ganga tilbaka. Féll hjólastellið þá af
vinnuborðinu og á hásin hægri fótar.
Málshefjandi telur slysið verða rakið til þeirrar saknæmu háttsemi starfsmanna H að skilja
hjólastellið eftir með þeim hætti sem gert var. Í kæru málshefjanda er áskilinn réttur til að
gera athugasemdir við greinargerð vátryggingafélagsins í samræmi við 13. gr. stjórnsýslulaga.

Álit.
Af fyrirliggjandi gögnum verður ekki ráðið að tjón málshefjanda verði rakið til saknæmrar
háttsemi starfsmanna H eða annarra atvika sem H geta borið skaðabótaábyrgð á. Vegna
áskilnaðar um andmæli skv. 13. gr. stjórnsýslulaga skal áréttað að úrskurðarnefndin er ekki
stjórnsýslunefnd í skilningi stjórnsýslulaga. Byggist sú afstaða m.a. á niðurstöðu álita
umboðsmanns Alþingis. Í störfum sínum tekur nefndin mið að ákvæðum þeirra laga en er
ekki bundin af þeim. Ekki var talið tilefni til í þessu tilviki að gefa málshefjanda kost á að tjá
sig sérstaklega um greinargerð vátryggingafélagsins í málinu.

Niðurstaða.
Tjón málshefjanda bætist ekki úr frjálsri ábyrgðartryggingu H.

Reykjavík, 7. júní 2005.

Rúnar Guðmundsson hdl.

